
又〈首句借韵〉

靈丹產太虛，九轉入重爐。浴就紅蓮顆，燒成白玉珠。水中鉛一兩，火內汞三銖。喫了瑤臺寶，升天任海枯。


又

姹女住離宮，身邊產雌雄。爐中七返畢，鼎內九還終。悟了魚投水，迷因鳥在籠。耄年服一粒，立地變冲童。


又〈二韻並用〉

盜得乾坤祖，陰陽是本宗。天魂生白虎，地魄產青龍。運寶泥丸住，搬精入上宮。有人明此法，萬載貌如童。


又

要覓金丹理，根元不易逢。三才七返足，四象九還終。浴就微微白，燒成漸漸紅。一丸延萬紀，物外去冲冲。


又〈三韻並用〉

個個覓長生，根元不易尋。要貪天上寶，須棄〈一作去〉世間珍。煉就水中火。燒成陽內陰。祖師親有語。一味水中金。

